
	پێشەکی

	هەموو ئەو بابەتانەی کە پێم وابوو سەبارەت بە تەنیایی دەیزانم بەپێچەوانە وەدەرکەوتن. من پێم وابوو پیاوەکان لە ژنان تەنیاترن، پێم وابوو ئەو کەسانەی هەست بە تەنیایی دەکەن لە کەسانی دی تاق‌کەوتووترن. پێم وابوو زیادبوونی بەرچاوی ڕێژەی ئەو کەسانەی کە بە تەنێ ماڵ دەگرن و ژیان دەکەن بێ‌گومان کاریگەرییەکی بەرچاوی لەسەر ژمارەی کەسانێک هەیە کە هەست بە تەنیایی دەکەن. پێم وابوو چونکە تۆڕە کۆمەڵایەتییەکان جێی پێوەندیی ئاسایی مرۆڤیان گرتۆتەوە مرۆڤەکان تەنیاتر بووبێتن. هەڵبەت بیریشم دەکردەوە هەستی تەنیایی، هەرچەند دیاردەیەکی زەینییە، بەڵام لە بەستێنی کۆمەڵگادا باش‌تر دەکرێت فام بکرێت تا بە لێکدانەوەی تایبەتمەندییەکان لە تاکەکان‌دا. وامدەزانی زیاترین پلەی هەستی تەنیایی لە وڵاتانی سکاندیناوی دەست دەکەوێت و بەگشتی ژمارەی ئەو کەسانەی هەست بە تەنیایی دەکەن ڕوو لە زیادبوونە. جگە لەوانە، بیرم دەکردەوە ئەم زیاد بوونە پێوەندییەکی ڕاستەوخۆی لەگەڵ تاکباوەڕیی مودێڕن هەیە و لە کۆمەڵگایەک‌دا کە تاک‌باوەڕی‌ زاڵە ڕێژەی تەنیایی زیاترە لە بەراوەرد لەگەڵ ئەو کۆمەڵگایانەی کە کۆمەڵ‌خوازن.

	پێش ئەم توێژینەوەیە هەرگیز ڕووی نەدابوو لە کاتی سەرقاڵ‌بوون بە بابەتێکەوە تا ئەو ڕادەیە پێش‌گریمانەکانم سەروبن ببن،  ئەگەرچی ئەمەش جێگەی سەرنجە کە زۆربەی کەسەکان هەر ئەم پێش‌گریمانانەی منیان سەبارەت بە تەنیایی هەیە. لە ڕاستی‌دا دەتوانین بڵێین وێنەیەکی گشتیی کە میدیا گشتییەکان لە تەنیایی بۆمانی ساز دەکەن هەر ئەمەیە. لە میدیاکان‌دا دەستەواژەی "ئیپیدیمی تەنیایی" بۆتە گوتەیەکی باو و هەر ئێستا کە من ئەم وشانە دێنمە سەر پەڕە، ئەگەر لە گووگڵ‌دا وشەی "تەنیایی"+"ئیپیدیمی" بنووسن زۆرتر لە چوارسەد هەزار نموونە دەدرێت بە دەستەوە. بەڵام گەر بتانەوێت توێژینەوەیەک لەسەر مەسەلەی تەنیایی بکەن، وێنەیەک کە لەم گریمانانەوە دەست دەکەوێت بە توندی ڕووشاو و ڕێ‌ونکەرن. لە ڕاستی‌دا، جگە لە ئەم میدیا گشتییانە کە ساڵیانی ساڵە بە شێوەیەکی زۆروزەبەند کەڵک لە وشەی تەنیایی وەردەگرن، و کەڵک‌گرتن لەم وشە ڕۆژ‌بەڕۆژیش زیاتر دەبێت، لە هیچ شوێنێکی‌ دیکە لەگەڵ وشەی "ئیپیدیمی تەنیایی" ڕووبەڕوو نابنەوە. ئەگەرچی باس لەسەر "تەنیایی" ڕۆژبەڕۆژ زۆرتر دەبێت، بەڵام ئەمە بەو مانایە نییە کە لە جیهانی واقعیش‌دا "تەنیایی" زیاتر هەبووە.

	سەرەرای ئەم بابەتانە، گریمانەیەک ئاشنا و درووست دێتە بەر گوێ: هەستی تەنیایی بۆ ئەوانەی کە گیرۆدەی بوون یان گیرۆدەی دەبن دەتوانێت ببێتە مەسەلەیەکی سەخت و جیددی. هەستی تەنیایی لەسەر چۆناوچۆنیی ژیانی زۆربەی کەسەکان، و تەنانەت لەسەر تەندروستیی جەستەیی و دەروونی ئەوان‌دا، کاریگەرییەکی زیان‌هێنەری بەرچاوی دەبێت. بەڵام سەرقاڵ‌بوون بە مەسەلەی تەنیاییەوە کارێکی دژوارە چونکە وادیارە شەرمێک تێکەڵ بەم بابەتەیە. لە هەمان کات‌دا، هەندێک‌جار باش‌ترین کاتەکانی ژیانمان لە تەنیایی‌دا تێدەپەڕێنین. ئێمە لە "خەڵوەتی" خۆمان‌دا -وشەیەک کە بۆ ئەم جۆرە لە تەنیایی بەکار دێت- بە تێگەیشتن و فامێکی گرینگ لە خۆمان و جیهان دەگەین. ئەم کتێبە دەرەنجامی هەوڵی منە بۆ دۆزینەوەی مانای ڕاستەقینەی تەنیایی -ئەوەی کە چ کەسانێک گیرۆدەی تەنیایی دەبن؛ بۆچی هەستی تەنیایی ڕوو دەدات، درێژەی دەبێت و نوقم دەبێت؛ و چلۆن تاک و کۆمەڵگا دەتوانن بە فام و تێگەیشتنێک لە تەنیایی بگەن.

	 

	 

	"تەنیایی"، دیاردەیەکی گشتیی بەشەری

	پێم‌وانییە پێویست بێت لێرە هەستی تەنیایی وەسف بکرێت. ئەمە هەستێکە هەموومان لە منداڵییەوە لەگەڵی ئاشناین، لەو ڕۆژەوە کە دەتگوت هەمووان هاوڕێیان هەیە بۆ کایەکردن جگە لە ئێمە؛ لەو شەوەوە کە لە خەمی تەنیایی‌دا تێپەڕمان کرد، هەرچەند زۆرمان حەز دەکرد هاوڕی و هاودەمێکمان بوایە؛ لەو میوانییەوە کە هیچ‌کەسمان نەدەناسی و دەوروبەرمان پڕ بووبوو لە کەسانێک کە سەرقاڵی قسەکردن لەگەڵ یەک‌دی‌دا بوون؛ لەو شەوەوە کە لە پەنای هاودەمەکەمان خەومان لێ دەکەوت بەڵام دەمانزانی کە ئیتر هاودەمی یەک‌دی نین و ئەم دۆستایەتییە بە کۆتایی گەیشتووە؛ لەو کاتەوە وا بەجێیان هێشتین و ئێمە لە ناو ئاپاڕتمانێکی چۆڵ‌دا بە تەنیا ماینەوە.

	عەشق نرخێکی هەیە کە هەردەم دەبێت بدرێت، و تەنیایی بەشێک لەم نرخەیە. هەموومان هۆگری هەندێک کەس یان کەسانێکین و کاتێک ئەم کەس یان کەسانە نەبن، جا چ بە جەستە چ لە باری ڕۆحی و عاتیفییەوە جێیان هێشتبێتین، هەست بە تەنیایی دەکەین. هەڵبەت دەتوانین خۆمان لە وەها خەسارێک بپارێزین -بەم شێوەیە کە هیچ پێوەندییەکی عاتیفی نزیکمان لەگەڵ هیچ کەسێک نەبێت- بەڵام دەرەنجامی ئەبێتە جۆرێکی قووڵ‌تر و بنەڕەتی‌تر لە تەنیایی.

	تەنیایی بە شێوەیەکی مانادار و کاریگەر لە دیتران جیامان دەکاتەوە، بەڵام ڕێک بەو ڕادەیەش ئێمە لە خۆمان جیا دەکاتەوە، لەو لایەنانەی دەروونمان کە تەنیا لە پێوەندی لەگەڵ دیتران‌دا گەشە دەکات. ستەندال دەنووسێت: "لە خەڵوەت و تاق‌کەوتوویی‌دا دەکرێت هەموو شتێک دەستەبەر بکرێت جگە لە کەسایەتی". (١) بەڵام لە ڕاستی‌دا جیا لە کەسایەتی، هەندێک شتی دیکەش هەن کە لە تەنیایی‌دا دەست ناکەون، هەر لە بنەڕەتەوە لە خەڵوەت و تەنیایی‌دا ناکرێت ببیت بە "مرۆڤ". خودی مرۆڤایەتیی ئێمە دەرەنجامی پێوەندیی ئێمەیە لەگەڵ کەسانی دی و ئەزموونەکانی ئێمە لەگەڵ ئەوانە. هەر وەکوو سی. ئێس. لوئیس دەنووسێت: "ڕێک لەو کاتەدا کە بە ئاگایی تەواو دەگەین تەنیایی دەدۆزینەوە. ئێمە لە باری جەستەیی، هەست و بیرییەوە پێویستیمان بە یەک‌دی هەیە؛ گەر بڕیارە شتێک بناسین، تەنانەت خۆمان، پێویستیمان بە ئەوانی دیکە هەیە".(٢) ئیزن بدەن هەنگاوێکی دیکە هەڵێنینەوە: ئێمە هاوکات پێویستیمان بەوە هەیە کە کەسانی دی پێویستیان پێمان ببێت.

	دەکرێت لە ناو ئاپۆڕەی جەماوەردا، لە ماڵێ‌، لە سروشت‌ یان لە کلیسایەکی بەتاڵ‌دا تەنیا ببین. زۆر گۆرانی سەبارەت بە تەنیایی گوتراوە، بەڵام وادیارە هیچ کامەیان بەقەد گۆرانی " تەنیایی و ئیتر هیچ"١، بەو حوزنە دووپاتە و وێرانکەرەیەوە، ڕۆ نەچۆتە قووڵایی و زاتی تەنیاییەوە. ئەم گۆرانییە لە بنەڕەت‌دا هی هونەرمەندی کوێری بێ‌خانەولانی نیۆیۆرکی، مۆنداگ(١٩١٦-١٩٩٩)ـە. ئەم گۆرانییەی لەسەر پلیکانێک لە شاری مەنهەتەن –لە ناوەڕاستی یەکێک لە قەرەباڵغ‌ترین شارەکانی جیهان- گوتووە. هەر وەکوو گئۆرگ زیمێل لە وتاری "کەڵەشار و ژیانی مودێڕن"ـدا دەنووسێت: "تا ڕادەیەک وایە کە لە هیچ شوێنێک‌دا بە ڕادەی کەڵەشار‌ مرۆڤ هەست بە تەنیایی ناکات".(٣) زیمێل بە پێداگرییەوە دەڵێت کە تەنیایی بە واتای ئەوە نییە کە جەماوەرێک بوونی نییە بەڵکوو بەو مانایەیە کە جەماوەرێکی ئایدیال [کە یەکگرتووییەکی تەواویان هەبێت] هەرگیز بیچمی نەگرتووە.(٤) ئەگەر ئێمە بوونەوەری کۆمەڵایەتی نەبوایەین تەنیاییش بوونی نەدەبوو. ڕێک بەو هۆیە کە ئێمە بوونەوەرێکی کۆمەڵایەتین، ژیان‌کردن لە فەزایەکی کۆمەڵایەتی‌دا کە پێوەندیمان لەگەڵ ئەوانی دی نییە وەکوو ژیانێکی بە تەنیا دێتە بەر چاومان. ئەلێکسی دۆتۆکڤیلـیش لە لێکۆڵینەوە سەبارەت بە دێمۆکراسی لە ئەمریکا لە ساڵی ١٨٣٠ـدا ئاماژە بە ئەم خاڵە دەکات.(۵) ئەو لە یەکێک لە نامەکانی‌دا دەنووسێت لە دەرودەشت‌دا بە تەنیا‌بوون زۆر هاسان‌تر و تامۆڵ‌هەڵگرترە لە بە تەنیابوون لە نێو مرۆڤەکان‌دا.(٦) بارودۆخی خەمباری شارە گەورەکان بە باشی لە کاریکاتۆڕێک‌دا کە گۆڤاری نیۆیۆرکێر لە ٢٠٠٤ـدا بڵاوی کردەوە نیشان دراوە. لەم کاریکاتۆڕەدا دەست‌فرۆشێک وێنا کراوە کە لەسەر مقەبایەک نووسیویەتی: "هەر نیگایەک تەنیا یەک دۆلار". بێ‌گومان تەنیایی لە شارە گەورەکان‌دا حەشر دەگێڕێت بەڵام تەنیا تایبەت بەم شارانە نییە. هەر شوێنێک مرۆڤەکانی لێیە تەنیاییشی لێیە و بەڕواڵەت ڕێژەی ئەم تەنیاییە لە کەڵەشارەکان، زیاتر نییە لە شارە بچووکەکان و شوێنە گوندییەکان.

	   لەوانەیە کۆی مرۆڤەکان جارناجارێک هەست بە تەنیایی بکەن. کەسێک کە هیچ کاتێک هەستی بە تەنیایی نەکردووە بێ‌گومان تووشی جۆرێک لە کێشەی ئیحساسی و عاتیفییە. هۆکارەکەی زۆر ڕوونە. مرۆڤەکان لە هەڕەتی منداڵییەوە پێویستییان بە پێوەندیی نزیک لەگەڵ کەسانی دی هەیە و مۆمکین نییە ئەم پێداویستییە لە هەموو چرکەکانی ژیان‌دا دەست بکەوێت. لە لایەکی دیکەوە، دەبێت دان بەوەدا بنێین کە جەماوەرێکی زۆر لە ڕاپرسییەکان‌دا دەڵێن "هەرگیز هەستیان بە تەنیایی نەکردووە". تەفسیری من لەم بابەتە ئەوەیە کە: مەبەستی ئەم کەسانە ئەوەیە کە "تەنیا" نین، بەڵام بێ‌گومان لەگەڵ هەستی تەنیایی ئاشنان و تەنیایی هەڕەشەیەکی بەردەوامە لە ژیانی ئەوان‌دا.

	ئەمڕۆکە کەم‌وزۆر لە زمانی هەمووانەوە ئەم وتەیە دەبیستین کە ئێمە لە "سەردەمی تەنیایی"ـدا(٧) دەژین و گیرۆدەی "ئیپیدیمی تەنیایی"(٨) هاتووین. بەڵام سەرەڕای ئەمە هیچ بەڵگەیەکمان لەبەردەست نییە کە ئەمڕۆکە تەنیایی باوترە لە سەردەمانی پێشوو. لە ڕاستی‌دا توێژینەوە ئیپیدیمیۆلۆژیکەکان کە بنەمان بۆ هەڵسەنگاندنی ئەم ڕەوتە لە ماوەی چەند دەیەی ڕابردوودا، بەگشتی پیشانی دەدەن کە ئەمڕۆکە تەنیایی لە ڕابردوو گشت‌گیرتر نییە. جیا لە ئەمەش، گەر سەیری مێژووی ئەندێشە بکەین بۆمان دەردەکەوێت کە تەنیایی چەمکێک نییە کە لە کاتێکی دیاری‌کراودا سەری هەڵدابێت و برەوی ساندبێت، ڕێک وەکوو چەمکی "وەڕەزی".(٩) تەنیایی لە زەمانی "سەردەمی کۆن" تا بە ئێستا لە جۆرەکانی جیاوازدا باو هەبووە و باس لەم چەمکە کراوە. مشت‌ومڕ سەبارەت بە تەنیایی لە سەردەمانێکی تایبەت‌دا توندتر هەبووە، بۆ وێنە لە سەردەمی ڕۆشنگەری و سەردەمی ڕۆمانتیک‌دا، بەڵام بەپێچەوانەی "وەڕەزی" پێوەندییەکی ڕاستەوخۆی لەگەڵ گۆڕانکارییە کۆمەڵایەتییەکانی ئەو سەردەمە نەبووە، چونکە تەنیایی وەکوو هەستێکی گشتیی مرۆڤی لە سەردەمانی زۆر دوورەوە، هەستێکی ناسراو هەبووە. سەرەڕای ئەمە، لە ماوەی سێ دەیەی ڕابردوودا توێژینەوە سەبارەت بە تەنیایی ڕوو لە زیادبوون هەبووە، بەڵام سەرەڕای ئەوەی کە زۆربوونی ئاگاداری و سەرنج سەبارەت بە مەسەلەیەک دەتوانێت هۆکارێک ببێت بۆ ئەوەی کە بیر بکەیەوە گوڕوتینی ئەو مەسەلەیە ڕوو لە زیادبوونە، هیچ بەڵگەیەک لە بەر دەست نییە کە لەم بوارەدا وەها پێوەندییەکی ڕاستەوخۆ بوونی هەبێت.

	سەرەڕای ئەمە، کاتێک لەم کتێبەدا مرۆڤەکان دابەش دەکەم بە مرۆڤە تەنیاکان و مرۆڤە ناتەنیاکان لەوانەیە ئەم جیاکردنەوە تیۆریکە ئەم شکە ساز بکات کە مرۆڤەکان وەها هاوشێوەن کە دەکرێت ئەوان لە ناو دوو بەشەدا جێی بکەیتەوە و سنوورێکی ڕوون لە نێوانیان‌دا بکێشیت، ئەمە لە کاتێک‌‌دایە کە لە جیهانی واقعی‌دا ئێمە لەگەڵ یەک دەستە بەرەوڕووین. کاتێک لەگەڵ وتە گشتییەکان سەبارەت بە تەنیایی بەرەوڕوو دەبینەوە دەبێت لە یادمان ببێت کە تەنیایی، هەم هۆکاری جۆراوجۆری هەیە و هەم شێوەی تێگەیشتن و فام‌کردنی تەنیایی لای تاکەکان زۆر جیاوازە. ئاشکرایە هەستی تەنیایی کەسێک کە لە چنگی کەسێکی ملهوڕ‌دا گیری خواردووە دەرەنجامی هەلومەرجی دەرەوەییە، بەڵام هۆکاری هەست‌کردن بە تەنیاییەکی بەردەوام، لە کەسێک‌دا کە تەواو ژیانی لە ناو بازنەی دۆستان و خزمە دلۆڤانەکانی‌دایە دەبێت لە خوو و خدە هەستییەکان یان مەعریفییەکانی دەروونی ئەودا بدۆزینەوە. لە وتە گشتییان‌دا بۆ وێنە لەم گوتەیەدا کە "مرۆڤە تەنیاکان فڵان جۆرەن" واتا فڵان خەسڵەتی عاتیفی و هەستی و کردارییان هەیە، تایبەتمەندیی تاکە پۆلێن‌بەندی‌کراوەکان لە ژێر سەردێڕی "مرۆڤە تەنیاکان"  بە کەم دەگیردرێت، بەڵام کەسانێک کە لە ژێر ئەم سەردێڕە دان زۆر جۆراوجۆرن و واش نییە کە کۆی ئەندامانی ئەم گرووپە ئەم خسلەتانەیان هەبێت. بێ‌گومان وا باش‌ترە کە ئەم دەستەبەندییە ڕیکوپێک‌تر بکرێت، بۆ وێنە گرووپی مرۆڤە تەنیاکان دابەش ببێتە سەر دوو ڕیزی "ئەلف" و " بێ" و بڵێین مرۆڤە تەنیاکانی دەستەی "ئەلف" فڵان خەسڵەتیان هەیە، بەڵام مرۆڤە تەنیاکانی دەستەی "بێ" ئەم خەسڵەتەیان نییە. ئەگەرچی توێژینەوە لەم بەستێنەدا هێندە زۆر نییە کە بکرێت ئەم وردەکارییانە سەبارەت بە جیاوازییەکان تا ئەو شوێنە بڕواتە پێشێ کە بەتەواوی بەکەڵک بێت.

	بەگشتی مرۆڤەکان دەڵێن ئەو کاتانەی کە لەگەڵ ئەوانی دی تێپەڕیان کردووە خۆش‌تر هەبووە لەو کاتانەی کە بە تەنیا تێپەڕیان کردووە،(١٠) بەڵام لە ئەم بوارەش‌دا بۆچوونی تاکەکان جیاوازییەکی ماناداری لەگەڵ یەک‌دی هەیە. تەنیابوون خودی لە خۆێ‌دا نە بارێکی واتایی ئەرێنی هەیە، نە بارێکی نەرێنی. هەموو شتێک پێوەندی بە شێوەی تەنیابوونەکە هەیە. تەنیابوون -تاق‌کەوتن- دۆخێکە کە هەم بە خۆش‌ترین چرکەکانی ژیان بیچم دەبەخشێت و هەم بە ناخۆش‌ترینیان. ئی.ئێم.چوران لە وەسفی ئەو لایەنە ئەرێنییە دەڵێت: "لە ئەم چرکەیەدا بە تەنیام. لەمە زیاتر دەتوانم داوای چی بکەم؟ خۆشییەک لەمە بەرزتر بوونی نییە. بەڵێ؛ گوێ‌گرتن لە بێ‌دەنگییەک کە تەنیاییەکەم بەربڵاوتر دەکاتەوە".(١١) لە لایەکی دیکەوە، دەکرێت وەسفی لایەنی نەرێنی لە کتێبی "هەڵهێنانەوە"ی سارتردا بدۆزینەوە:              وەها نوقم لە تەنیاییەکی ترسێنەردا بووم کە کەوتمە بیری خۆکوژییەوە. تەنیا شتێک کە پێشی‌گرتم ئەم بیرە بوو کە هیچ کەس، بێ‌زیادوکەم هیچ کەس، لە مردنی من خەمین نابێت و لە مەردنم‌دا تەنانەت زیاتر لە ژیانم بە تەنیا دەبم.(١٢)

	ڕۆکانتین، کەسایەتیی سەرەکیی ڕۆمانی "هەڵهێنانەەوە"ی سارتر ، تەنیا کەسایەتییەکی چیرۆکی نییە کە وەها هەستێک بەیان دەکات. هاکڵبری فینی مارک تویێن، هۆڵدن کاوڵفیڵدی جی.دی. سەلینجێر، و زۆر کەسایەتیی چیرۆکیی دیکەش هەر لە ئەم تەنیابوونە گلەیی دەکەن و پێیان خۆشە لە داخی ئەم تەنیاییە بمرن. بەڵام کەسانێکی دیکەش هەن کە ژانی تەنیایی دەکێشن بەڵام لە هەمان کات‌دا باوەڕیان وایە کە هەستی تەنیایی ئەزموونێکی زەروورییە بۆ گەشەکردنی کەسایەتی. هەر لەبەر ئەوەیە کە ڕاینێر ماریا ڕیلکە دەڵێت: "تەنیایی خۆت خۆش ببێت و بە شین‌گێڕییەکی ڕاوێژخۆش لەگەڵ ژانەکەی‌دا هەڵ ‌بکە".(١٣)

	لە ژیانی مرۆڤ‌دا هیچ گەرەنتییەک نییە کە وڵامی ئەو پێداویستییەی ئێمە بە پێوەندی‌گرتن لەگەڵ ئەوانی دی‌دا بدرێتەوە. هەندێک کەس جارناجارێک بە تەنیا دەمێننەوە، هەندێکی دیکە کەم‌وزۆر هەرگیز و هەندێکیش زۆربەی کاتەکان بە تەنیان. تەنیایی جارناجارێک لەنێو ژیانی ڕۆژانەدا ڕوو دەدات و هەدنێک جاریش لە چەقی قەیرانە چەتوونەکانی ژیان‌دا. ئێمە هەموومان لەگەڵ هەستی تەنیایی ئاشناین، بەڵام هەموومان بە یەک شێوە ئەزموونی ناکەین. تەنیا لە ناو گرووپە کەمینەکان‌دایە کە هەستی تەنیایی بە شێوەیەکی خەست بۆ ماوەیەکی درێژخایەن درێژەی دەبێت. لە ڕاستی‌دا هەندێک کەس لە دۆخی وەها جۆراوجۆر و هێندە زۆر تەنیایی ئەزموون دەکەن کە دەبێت تەنیایی ئەوان وەکوو ڕەنجێکی درێژخایەن بێتە ئەژمار. لە لایەکی دیکەشەوە، تەنیایی جارناجارێک هەرچەند بێ‌گومان ئازارهێنەر و بەژانە بەڵام دەکرێت بە سەری‌دا زاڵ ببین. لە بەرانبەردا تەنیایی درێژماوە دەتوانێت هەموو ژیانی تاک بخاتە ژێر کاریگەریی خۆیەوە.

	نموونەیەک لەم جۆرە تەنیاییە دەتوانین لە جیهانی سینەمادا لە فیلمی "شۆفێری تاکسی" مارتین سکۆرسیزی‌دا ببینین. قارەمانی فیلم، تراویس بیکڵ لە شوێنیک لە فیلمەکەدا دەڵێت: "تەنیایی لە تەواو ساتەکانی ژیانم‌دا هەمیشە و لە هەموو شوێنیک‌دا بە شوێنمەوە هەبووە. لە بارەکان‌، ناو ماشێنەکان‌، پیادەڕێیەکان و فرۆشگەکان‌دا، لە هەموو شوێنێک لەگەڵم هەبووە. هیچ کات لە دەستی ڕزگاریم نەبوو. من هەمان مرۆڤی بە تەنیای خودام". (بە شێوەیەکی هەڵکەوت ئەم ڕستە کۆتاییەی فیلمنامەکە، پۆل شڕێدری فیلمنامەنووس، لە سەردێڕی وتارێکی بەناوبانگی تووماس ڤووڵڤەوە وەری‌ گرتووە). وا چاکە هەر لێرە وەبیر بێنینەوە کە تەنیایی "ئادەم" یەکەمین شتە کە خودا لە ناو ئافراندنی خۆی‌دا بە شتێکی باشی نازانێت: "وە خوداوەندی خودا گوتی: باش نییە کە ئادەم بە تەنێ ببێت".(١٤) ئەم مژارە بەردەوام لە دەقەکانی کتێبی پیرۆزدا هاتووە. لە "مەزامیر"ـدا، داود گلەیی دەکات لە ئەوەی کە کەس نییە لە بیری ئەودا ببێت.(١٥) لە کتێبی "کۆمەڵگا"ـدا دەگوترێت کە ئازاری ژیانی کەسانی تەنیا زیاترە.(١٦)  دژوارە کەسێک بدۆزینەوە لە ئەیووب تەنیاتر ببێت، هەرچەند مەسیح لەسەر خاچ لەویش تەنیاتر بوو.

	جۆرە دووانە یان دژایەتییەک لە دەروونی ئێمەدا بوونی هەیە، کە هەم هانمان دەدات بۆ لای ئەوانی دی، چونکە پێویستمان پێیانە و هەم پاڵمان پێوە دەنێت چونکە پێویستیمان بەوە هەیە کە مەودای خۆمان لەگەل ئەوانی دیکە بپارێزین و لەگەڵ خۆمان بە تەنیا بین. ئێمانۆئێل کانت بە چەمکی جوانی "هەڵسوکەوت‌خوازیی ناکۆمەڵایەتی"٢ ئەم خاڵە بە باشی لێک دەداتەوە.(١٧) تەنیایی لە هەر دوو جەمسەری ئەم دژایەتییەدا جێگەی هەیە، هەرچەند لە یەکێکیان بە شێوەی نەرێنی و لەوی دیکەیان بە شێوەی ئەرێنی. سەرەڕای ئەمە، ئەم دووانەیە لە وەسفە جۆراوجۆرەکانی تەنیایی‌دا، چ ئەوانەی کە بە شێوەی ئاشکرا ئەرێنین و چ ئەوانەی بە شێوەی ئاشکرا نەرینێن دەبیندرێت. لە ڕاستی‌دا، جێگەی سەرسووڕمانە کە لە دیاردەیەکی یەکە وەها وەسفگەلێکی پڕ لە دژایەتی بدرێت بەدەستەوە. لە سەفەری زیارەتیی چایڵد هەڕۆڵد لۆرد بایرۆن‌دا، تەنیایی حاڵەتێکە کە تیێدا "کەم‌تر لە هەمیشە تەنیاین".(١٨) جان میڵتۆنیش لە بەهەشتی ون‌بوودا دەنووسێت: "تەنیایی هەندێک جار باش‌ترین کۆیە".(١٩) لە لایەکی دیکەوە ئامبرۆز بیرێس لە فەرهەنگی وشەی شەیتان‌دا، تەنیایی بەم جۆرە پێناسە دەکات: "لە پەنای یاری ناتەبادا بوون".(٢٠) لە ڕوانینی سەمۆئێل باتلێریش مرۆڤی خەمۆک وەکوو کەسێکە کە فڕێ دراوەتە ناو خراپ‌ترین کۆڕی جیهانەوە: "کۆڕی خۆی لەگەڵ خۆی".(٢١) ئەم نووسەرانە هەرچەند لێکدانەوەیەکی یەکسانیان بە کار بردووە بەڵام لە ڕاستی‌دا سەبارەت بە دیاردەیەکی یەکە قسە ناکەن.

	تەنیایی، خەڵوەت‌‌بژێری، تاق‌کەوتوویی و دوورەپەرێزی هاوواتاگەلێکی چڕوپڕ نین. لەوانەیە ئەم وشانە پێشتر زۆر مانایەکی جیاوازیان نەبووبێت و بە یەک مانا بەکار هاتبێتن، بەڵام وردەوردە ئەم جیاواززییە لە دەقەکان‌دا زیاتر هەبووە و هەر کامەیان هەڵگری بارێکی بایەخیی جیاوازن. تەنیایی زۆر جار بارێکی مانایی نەرێنی هەیە و بە پێچەوانەوە خەڵوەت و خەڵوەت‌بژێری بارێکی مانایی ئەرێنی هەیە. لە بواری ئەدەبیات‌دا ئەم جیاوازییە زۆر زەق نییە. لە دەقە دەروون‌ناسی و کۆمەڵناسییەکان‌دا تەنیایی زۆرتر هەر بەو بارە نەرێنییەوە و وەکوو خەسارێک سەیر دەکرێت. لە دەقە فەلسەفییەکان‌دا لە یەک ئاست‌دا و بە یەک شێوە لەسەر هەر دوو لایەنەکە لێکۆڵینەوە دەکرێت.

	مرۆڤ لەوانەیە لە خودی خۆی بێگانە بێت، بە بێ ئەوەی لێی ئاگادار ببێت بەڵام تەنیایی بەم جۆرە نییە، چونکە تەنیایی جۆرێک لە هەستی دەرد و ڕەنجە کە بە هۆی تێکچوونی پێوەندییەکانی تاک لەگەڵ ئەوانی دی‌دا بەدی دێت. حەسرەت و تامەزرۆیی بەشێکی دانەبڕاو لە تەنیایین. حەسرەت و تامەزرۆیی جۆرێک لە ئاواتە بۆ سەرکەوتن بەسەر مەودایەکی جەستەیی و ڕۆحی لە نێوان تاک و ئەویتران‌‌‌دا کە تاک زۆر هۆگریانە. حەسرەت و تامەزرۆیی لە ڕاستی‌دا خوازیاریی دەروونییە بۆ بوونی کەسێک کە ئێستا بوونی نییە، بۆ وێنە دۆستێک یان خزمێک، یان منداڵێك کە سەری خۆی هەڵگرتووە و ڕۆیشتووە، یان دایک و باب یان هاوسەرێکی لەدەست‌‌چوو. حەسرەت و تامەزرۆیی هاوکات بە مانای ئاواتی نزیک‌‌بوونەوەی زیاتر لە کەسێکە کە ئێستاکە لە هەوێڵ‌دایە، بۆ و‌ێنە لە ژیان‌‌هاوبەش‌دا، بە مانای ئاواتی نزیک‌تربوونەوە لە کەسێکە کە وردەوردە هەست بە نزیک‌بوون لەگەڵ ئەودا لە دەست چووە. حەسرەت و تامەزرۆیی دەتوانێت سەبارەت بە کەسێکی دیاری‌کراویش نەبێت، بۆ وێنە ئاواتی دۆزینەوەی کەسێک کە لە قسەی دڵی ئێمە تێبگات بە بێ ئەوەی کەسێکی تایبەتمان لە زەین‌دا ببێت. کاتێک وەها حەسرەت و تامەزرۆییەک کە زۆریش بەژانە، لە گۆڕێ‌دا نەبێت، تاک لەوانەیە تەنیا ببێت بەڵام هەست بە تەنیایی ناکات. لە ڕاستی‌دا، دەکرێت ئەم کەسانە وەکوو کەسانێک بێنە ئەژمار کە تووشی " نەبوونی چێژخوازیی کۆمەڵایەتی"٣ هاتوون. گەر بمانەوێت بەگشتی قسە بکەین، دەتوانین بڵێین ئەم کەسانە مەیلێکی بەرچاویان بۆ سازکردنی پێوەندیی کۆمەڵایەتی نییە و لە دەرکەوتی ئەوەش‌دا زۆر جیاوازن لەگەڵ کەسانێک کە تووشی دڵەخورپەی کۆمەڵایەتین کە هەڵسوکەوتی دووانەیان هەیە لە قەڵەمڕەوی کۆمەڵایەتی‌دا چونکە هەم لە ئاواتی ئەوە دان کە پێوەندی کۆمەڵایەتییان هەبێت و هەم هاوکات لەم جۆرە پێوەندییانە دترسێن. کەسێک کە تووشی "نەبوونی چێژخوازی کۆمەڵایەتی" دێت هیچ پێویستییەک (یان پێویستییەکی ئەوتۆی) بە سازکردنی پێوەندیی کۆمەڵایەتی نییە و لە دەرەنجام‌دا ناکەوێتە بەر مەترسیی هەستی تەنیاییەوە.

	هەر وەکوو پێش ئەمە باسمان کرد، هەستی تەنیایی جۆرێک لە پەرچەکردارە لە بەرانبەر ئەم ڕاستییە کە ئاواتی تاک بۆ سازکردنی پێوەندی لەگەڵ دیتران‌دا نایەتە دی. ئەمە گرینگە کە لە یادمان نەچێت کە تەنیایی هەستێکە، چونکە زۆر جار هەستی تەنیایی لەگەڵ دیاردەکانی دیکە -بەتایبەت تەنیابوون- تێکەڵ دەبێت. بەڵام تەنیابوون لەگەڵ تەنیایی و هەستی تەنیایی جیاوازی هەیە و ئەمانە دوو دیاردەی لێک ترازاون و لە باری لۆژیکی یان تەجرەبییەوە هیچ پێوەندییەکیان لەگەڵ یەک‌دی نییە. لە ڕاستی‌دا دەتوانین تەنیایی وەکوو جۆرێک لە "لە قەراخ کۆمەڵگاوە مانەوە"٤ چاو لێ‌ ‌بکەین -جۆرێک هەستی ناڕەحەتی کە پەردە لە نیازی ئێمە بە سازکردنی پێوەندیگەلێک لادەدات کە نەهاتوونەتە دی. هەروەها دەکرێت تەنیایی وەکوو ژانێکی کۆمەڵایەتی وەسف بکرێت. لە ڕاستی‌دا، ئەم ژانە کۆمەڵایەتییە زۆر وێچوویی لەگەڵ ژانی جەستەیی هەیە؛ هەر وەکوو هەردووکیان لە یەک ڕێگەی عەسەبییەوە تێدەپەڕن.(٢٢) ژانی کۆمەڵایەتی، ڕێک وەکوو ژانی جەستەیی ناچارمان دەکات کە لە هۆکاری ژان دوور کەوینەوە، واتا لە مەڵبەندی کۆمەڵایەتی. هەروەها، هەندێک تایبەتمەندیی لە کەسایەتییەکان‌دایە کە پێوەندییەکی قووڵیان لەگەڵ تەنیایی هەیە و هەر ئەم تایبەتمەندییە تاکەکەسیانەن کە کاریگەرییان لەسەر توانایی ئێمە بۆ سازکردنی پێوەندی لەگەڵ دیتران‌دا دەبێت. هەر بەو هۆیەیە کە تەنیایی هێزی ئەوەی هەیە خۆی چڕ بکاتەوە.

	 

	فەلسەفەی تەنیایی

	مرۆڤەکان هەموویان زۆر بیر لە "تەنیایی" دەکەنەوە، چونکە ئەزموونێکی ڕاستەوخۆیان لەم دیاردەیە هەیە. بەڵام ئەم ئەزموونە ڕاستەوخۆیانە لە زۆر شوێن‌دا بەکەڵک نایەن، بۆ وێنە کاتێک دەمانەوێت لە هۆکارەکانی تەنیایی و هەستی تەنیایی تێبگەین. تاکەکان نەتەنیا ناتوانن لە ئەزموونی خۆیان لەم بەستێنەدا سەبارەت بە ئەوانی دی بە هیچ دەرەنجامێک بگەن، بەڵکوو زۆر جار تەنانەت تێگەیشتنێکی درووستیان لە ئەزموونی خۆشیان نییە. گەر بمانەوێت قسەیەکی بڕواپێکراوتر لە ڕاپۆرتێکی ڕووت لە ئەزموونەکانی خۆمان سەبارەت بە تەنیایی بکەین پێویستیمان بە شتێکی زۆرتر لە دەروون‌بینی هەیە؛ بۆ ئەم کارە دەبێت بگەڕێینەوە سەر کۆگای ئەو توێژینەوانە، کە لەم بەستێنەدا ئەنجام دراون، ئەو توێژینەوانەی کە ئاخنراون لە داتای تەجرەبی لە بواری کۆمەڵناسی، دەروون‌ناسی و نۆرۆلۆژییەوە.(٢٣) لە لێکۆڵینەوەی قووڵی فەلسەفی سەبارەت بە تەنیایی دەبێت حەتمەن دەسکەوتە تەجرەبییەکانی لقەکانی‌ دیکە لەم ساڵانەی دوایی‌دا لە بەر چاو بگرین. هاوکات دەبێت هەدنێک چاکسازی سەبارەت بە خاڵە تایبەتەکان لە تێگەیشتن و فامە پێشووەکان لە تەنیایی بکەین. کەوابوو، لەم کتێبەدا، هەم زۆر دۆزراوەی تەجرەبی جۆراوجۆر پێشکەش دەکرێت و هەم سەرقاڵی شی‌کردنەوەی چەمکیی دەبین -جۆرێک لە شی‌کردنەوە، کە جەماوەرێکی زۆر وەکوو بەشێک لە خەسڵەتەکانی توێژینەوەی فەلسەفی دەیناسن.

	بەڵام ڕەنگە ئەم پرسیارەتان بۆ ساز ببێت کە بۆچی سەردێڕی ئەم کتێبە فەلسەفەی تەنیاییە. چ شتێک ئەم کتێبەی کردۆتە کتێبێکی فەلسەفی؟ لەوانەیە بەڵگەنەویست‌ترین وڵام ئەمە بێت کە ئیشی نووسەری ئەم کتێبە فەلسەفەیە و لە نووسینی کتێب‌دا زیاترین کەڵکی لە بەرهەمی فیلسووفان وەرگرتووە. بەڵام لە نێوان فەلسەفی و نافەلسەفی‌دا جیاوازییەکی ئاشکرا بوونی نییە. گەر بە وردی چاو لێ بکەین دەبینین کە لە دە پازدە ساڵی ڕابردوودا فەلسەفە بە شێوەیەکی سەیر تێڕوانینی قووڵی لە زانستی تەجرەبی بە قەرز وەرگرتووە و هێناویەتە ناو هەناوی خۆیەوە، بە تایبەتی بە سەرنج‌دان بە ئەوەی کە لە سەدەی بیستەم‌دا فەلسەفە بەگشتی بەرتەسک کراوەتەوە بە لۆجیک و شی‌کردنەوەی چەمکیی. بەڵام گەر چاو لە مێژووی فەلسەفە بکەین تێدەگەین کە قەرزوەرگرتنی فەلسەفە لە زانستی تەجرەبی پرەنسیپ هەبووە نەک ئاوارتە -و جیاوازیی نێوان فەلسەفە و زانستی تەجرەبی دیاردەیەکی زۆر نوێیە. ئەم ڕووهێنانەی فەلسەفە بۆ زانستی تەجرەبی دەبێت وەکوو گەڕانەوەیەک بۆ شێوەی نەریتیی فەلسفە سەیر بکرێت نەک وەکوو دابڕانێکی بنەڕەتی لەو نەریتە.

	ئەم کتێبە هەشت وەرزی هەیە. لە وەرزی یەکەم‌دا ڕاپۆرتێک لە تەنیایی ئاراستە دەکرێت کە زۆرتر لەسەر سەرچاوەی دەروون‌ناسی و زانستی کۆمەڵایەتی دامەزراوە تا فەلسەفە؛ بەڵام هاوکات هەوڵ دەدەین مانای چەند چەمکیش ڕوون بکەینەوە -بۆ وێنە جیاوازیی نێوان هەستی تەنیایی و تەنیا بوون. هەر لەم وەرزەی یەکەم‌دا چاوێک دەخشێنین بەسەر جۆرەکانی تەنیایی‌دا، و بۆمان ڕوون دەبێتەوە کە ئەو شتەی کە لە دواجاردا تەنیایی لە تەنیا بوون جیا دەکاتەوە لایەنی ئیحساسیی ئەم بابەتەیە. لە وەرزی دووهەم‌دا، بۆ تێگەیشتنی باش‌تر لەم بابەتە باسێکی کورت ئاراستە دەکرێت سەبارەت بە چییەتی هەست و جەخت دەخرێتە سەر لایەنی ئیحساسیی تەنیایی. لە وەرزی سێهەم‌دا چاوخشاندنێکی وردبینانەترمان دەبێت سەبارەت بە ئەوەی کە چ کەسانێک تەنیان و هەست بە تەنیایی دەکەن، و هەروەها سەرنج دەدەینەوە ئەو فاکتەرانەی کە زیاتر لە هەموو شتەکان دەبنە هۆی ورووژاندنی هەستی تەنیایی. هەر لەم بەستێنەدا ئەم باسە دێتە گۆڕێوە کە فاکتەری نەبوونی متمانە گرینگ‌ترین فاکتەرە هەم بۆ ڕوون‌کردنەوەی تەنیایی تاکەکان و هەم بۆ ڕوون‌کردنەوەی تەنیایی باو لە ناو وڵاتە جۆراوجۆرەکان‌دا. هەر لەبەر ئەوە، وەرزی چوارەم تەرخان کراوە بە متمانە. دواتر ئەم پرسیارە ساز دەبێت کە ئایا تەنیایی لە بەرانبەر ئەوین و دۆستایەتییەوە ڕاوەستاوە؟ بۆ تێگەیشتنی باش‌تر لە تەنیایی لە وەرزی پێنجەم‌دا باس لە ڕۆڵێک دەکەین کە ئەوین و دۆستایەتی لە ژیانی مرۆڤەکان‌دا هەیانە. لە لایەکی دیکەوە، تەنیاییش بە نۆرەی خۆی دەتوانێت تیشک بخاتە سەر ئەم مەسەلەیە کە بۆچی ئەوین و دۆستایەتی وەها دیاردەگەلێکی حەیاتین بۆ ژیانێکی مانادار و بەختەوەریی مرۆڤ. لە زۆرەبەی ئەو نووسراوانەدا کە باسیان لە تەنیایی کردووە، تاک‌باوەڕیی مۆدێڕن وەکوو یەکێک لە هۆکارە ئەسڵییەکانی تەنیایی دێتە ئەژمار. هەر لەبەر ئەوە، ئێمەش لە وەرزی شەشەم‌دا چاوخشاندنێکی وردبینانەترمان هەبووە بۆ چەمکی "تاکی مۆدێڕن" بۆ ئەوەی بزانین ئەم تاکە مۆدێڕنە چ جۆرە بوونەوەرێکە کە وەها گیرۆدەی تەنیاییە. لە وەرزی حەوتەم‌دا باس لە هەڵبژاردنی خەڵوەت و تاق‌کەوتوویی دەکەین کە لایەنی ئەرێنی تەنیایین. لەوانەیە، گرفتێک کە ئەمڕۆکە لەگەڵی ڕووبەڕووین ئەوە نەبێت کە تەنیایی لە حاڵی گەشە و نەشەدایە، بەڵکوو ئەمە بێت کە بە کردەوە ئیتر هیچ "خەڵوەتێک" نەماوەتەوە. دواجار لە وەرزی کۆتایی‌دا باس لە بەرپرسایەتیی تاک بە تاکی کەسەکان لە بەڕیوەبەرایەتیی تەنیایی دەکەین.

